
bewerten Lerer hat vnd von der Apostel zeit an bis auff diese stund geblie-
ben vnd mit grossen Wunderwercken von Gott bestetigt ist, dartiber so viel
heiliges vnd Christliches Blut vergossen, die der Teuffel mit aller seiner
macht vnd list durch der Tyrannen grewlich wuten vnd der Ketzer lugen
nicht vberweldigen, dempffen oder ausrotten konnen, welcher der heilige
Geist in aller Gleubigen Hertzen noch fur vnd fur zeugnis gibt, das sie
daraus krefftigen Trost in allen néten fllen vnd empfinden.

dDich aber, Ewigen, Allmechtigen Son Gottes, waren Gott vnd warhafften
Menschen, bitten wir von Hertzen, du wollest deine arme Kirche mit den
Augen deiner Barmhertzigkeit gnediglich ansehen vnd mit deinem heiligen
Geiste regieren vnd heiligen, die dich warhafftig erkennen vnd anruffen, dar-
gegen aber stewren vnd wehren allen, so dich lestern vnd deine Ehre ver-
leugnen. Wende ab, O Herr Jhesu Christe, die grosse ergernis der trennung
vnd spaltung, jrriger vnd ertichter meinungen, damit die warhaffte Lere ge-
hindert vnd die arme [200v:] Kirche betribet wird. Nim du dich deiner
Sachen vnd des geringen Heufflins deiner Kirchen selber an, erhalte vnd ver-
teidige deine Ehre, gib zeugnis der Lere, die wir von dir nach deinem Wort
bekennen. Beschitze vnd erhalte gnediglich diese vnsere Schule, darinnen
du das Liecht des Euangelij angeztindet vnd bisher hell vnd klar hast leuch-
ten vnd scheinen lassen. Stewre dem furnemen vnd allen bosen Practiken
derer, die aus neid vnd hass dieser Schulen auffs feindseligste zusetzen.
Errette vns von der Hand der Gottlosen, mache die Lugenhaffte vnd betrieg-
liche zunge vnser Verleumbder zu schanden, erwecke vieler Leute Hertzen,
das sie der Warheit vnd dem Frieden nachjagen, erhalte auch in diesen Lan-
den einigkeit vnter den Lerern in Kirchen vnd Schulen, segne vnd behite die
Regiment dieser Lande, segne vnd mehre die Studia der Gottseligkeit vnd
aller guten Kinste vnd erhalte dir in diesen Landen stets einen heiligen
Samen, der dich hie vnd in ewigkeit recht erkennen, anruffen vnd preisen
moge. Amen.?

d-d Ganzer Absatz durch groBere Type hervorgehoben.

